Оқушылардың оқу дағдыларын қалыптастыру
Дәрібаева Т.К., 

бастауыш  сынып  мұғалімі , № 32 ЖББОМ
Мен сыйлар деп дүние, келдім міне,                                                                       Бір жас деп есігіңнен ендім міне.                                                                                                                     Мен азатпын, мен ақпын, мен өсемін,                                                                                   Не қылсаң да басымды бердім міне! -                                                                                            деп ақын Сұлтанмахмұт Торайғыров жырлағандай, алдындағы мектеп табалды рығын алғаш аттаған бала психологиясының іргетасын қалап, күнделікті білім беруді шеберлікпен ұйымдастыра алу – әрбір бастауыш сынып мұғаліміне үлкен жауапкершілік, міндет. Бастауыш сыныптағы «әдебиеттік оқу» пәнінің мақсаты – бастауыш сынып білім алушыларын білім, білік және дағдыларымен қатар, олардың әдеби сауатын ашу, көркем шығармаларға деген қызығушылы ғын арттыру, ұлтжандылық сана-сезімін дамыту, сөз өнерін шығармашылықпен игеруіне жағдай туғызу болса, алдымызда оны шешудің үлкен міндеттері тұр . Көзделген міндеттерді іске асыру үшін балалардағы оқу дағдысын  дұрыс қалыптастыру қажет. Оқу дағдысының қалыптасуы балаларға ұсынылатын материалдың түсініктілігіне, жеңілдігіне және қызықтылығына байланысты екендігі әрбір мұғалімге аян. Баланы дұрыс, түсініп, шапшаң  және мәнерлеп оқуға үйрету мәтін бойынша жұмыс дұрыс жүргізілгенде ғана сабақ өзінің оң нәтижесін береді, тиімділігі артады, оқу сапасы жақсарады.

     Оқу сапаларына оқу түрлері жатады. Оқудың алғашқы кезеңінен дұрыс оқу дың  негізі басталады. Осы кезде жеке сөзді әріптеп оқытпай (а-ғ-а-ш,б-а-л-ы-қ)  буындап буындарды жалғастырып оқуды ( а-ғаш, ба-лық ) меңгерту қажет. Буындармен ойын ұйымдастыру,  оқушыға күн сайын бірнеше буындарды тізбекпен көрсете отырып оқыту пайдалы болмақ. Кейде оқушы әріп, буын, сөз қалдырып кетсе, кейде екі рет қайталайды, буынды жұтып қояды,  әріптерді алмастырып айтады. Қате оқыған сөзді таптыру, талдау жасатып,сол сөзге мағынасы жуық сөздер таптырту,қайта оқыту, тыңдап отырған оқушыларға түзеттіру тәрізді жаттығу түрлері орындалады. « Түсініп оқу- оқушының оқыған мәтінінің мазмұнын анық, терең ұғынуы» деп түсінсек, түсініп оқуды жүзеге асыруда алғашқы кезде өздеріне түсінікті, қызықтыратын, ішінде қиын дық тудыратын сөздері өте аз сюжетті мәтіндерді таңдаған дұрыс.                                              

                                                             Тиін.

      Мынау-тиін(суреті). Оның үйі- ағаш қуысы (суреті). Ол жаңғақ(суреті) пен саңырауқұлақты(суреті) жақсы көреді. Адамдар тиінге тиіспейді. Балалар оны жақсы көреді.

      Мұғалім  түсініп оқуға жаттықтыруды балаға таныс: жануар, аң, тағам, жеміс,киім-кешек, құс  жайлы жазылған жеңіл мәтіндерден бастау керек. Мұндай мәтіндерде  заттың аты, сипаты, әрекеті және оқушыны адамгершілік ке  тәрбиелейтін сөйлемдер болғаны дұрыс. 2,3,4 сыныптарда мәтін мазмұны мен ұйымдастырылатын жұмыс түрі қиындайды. 2 сыныпта өтетін Ыбырай Алтынсариннің «Ата-әжеме хат» мәтіні бойынша  төмендегідей жұмыстар жүргізуге болады.

1. Интерактивті тақта немесе мазмұнды суреттер  арқылы пошта мекемесі, пошташы, хат түрлері, мекенжайына қарай топталған хаттар көрсетіліп, ауызша талданады. Не білесің? Қалай аталады? Қандай қызмет атқарады? Қызметі... Пайдасы... Айырмашылығы...(білімдерін көрсету)

2. Шығарманың түрін, жанрын анықтау. Жазушы хатын кімге арнаған? Қандай сөйлемдер қолданған? Әр бөлікте не туралы жазылған? Аяқталған ойды тауып, ат қою. Атасы қандай ақыл берген? Тірек сөздерді, кейіпкерді табу, оған  мінездеме беру, автордың негізгі ойын анықтау  үшін  ауызша талдау арқылы түсінуіне жағдай жасалады. Сөздік жұмыс ұйымдастырылады.(мұғалімнің көмегімен түсінуі  тиіс) 

3. Хатты  қолданып көрдің бе? Адамдар не үшін қолданады? Хат жазу арқылы оның түрлері мен  ерекшеліктерін байқату. Ол тиімді ме екен ? Неліктен? Электронды поштаны  естідің бе? Қайсысында жазылған хат жылдам жетеді деп ойлайсың? деп ізденіске түсіріп, ойларын дәлелдетіп, өмірмен байланысы анықталады. 

4. Сипаттау, суреттеу, жалғастыру, электронды пошта мен  жай поштаның  ортақ белгілерін табу арқылы білімдері жинақталады. 

        Мәтінді баяу оқыған бала оның мазмұнын түсінбейді. Кейде шапшаң оқимын деп қате оқып жатады. Шапшаң оқуға жүйелі түрде күнбе-күн оқыту арқылы ғана дағдыландыруға болады. Сабақта команда арқылы бір мезгілде бастатып, 1минут өткенде тоқтатып, өздеріне санатып үйрету қажет. Қарындаш пен неше сөз оқығанын түртіп алады, оқуды жалғастыра ды, тоқтап санайды. Екінші түрі мұғалім мәтін ұсынады. Көз бен кітап арасындағы қашықтықты сақтай отырып бала іштей 1 рет оқиды. Осыдан соң мұғалімнің қадағалауымен дауыстап оқып шығады. Қате оқылған сөз болса, мұғалім оқыған сөз санынан шегереді. Мұғалім оқушылардың оқу техникасын үнемі бақылап, ескерту  жасап отырған жөн.

       Сыныптан тыс уақытта өз беттерімен шығармаларды оқып, әрбір оқушы оқырман күнделігін толтыратын болса, ол оқу көрсеткішіне үлкен әсерін тигізеді.Сыныбымның оқушылары оны мына үлгіде толтырады.

1.Күні                      2.Тақырыбы (жанры)             3.Авторы                                                                        4. Кейіпкерлері      5. Автордың негізгі ойы        6. Менің пікірім(суретім)                                                                                           

       Мәнерлеп оқу дегеніміз- қарапайым сөйлеу тіліне жақын, еркін оқу. Бала ларды  мәнерлеп оқуға дағдыландыруда мұғалім өзі мынадай жаттығулар орындауына болады. 

1. Нақышына келтіре өзі  оқиды, ой екпінін дұрыс қоя отырып, дауысын құбылта оқып, шығармадағы көңіл- күйді сездіре біледі. Оқу интонация  сына: дауысының бірде жоғары, бірде төмен түсуіне, ырғағына, дұрыс кідіріс жасауына, көтеріңкі дауыспен ерекше оқылуы тиіс сөзге ( екпін түскен сөз) назар аударуы қажет.Ой екпіні түскен бір топ сөзді бөліп оқу да( назардан тыс қалмауы тиіс)

                        ...Тыңдамап еді ешкімді,

                           Қателігін кеш білді.      ( «Тәкаппар» 2-сынып )  

2. Оқытпас бұрын кідірістерді анықтап, қарындашпен белгілейміз.Сөйлем ішіндегі сөздер бірнеше тіркестен тұрса, оқыған кезде әрбір тіркес қысқа кідіріс (І)жасап оқылады. Әрбір сөйлем белгілі бір ойды білдіріп тұратын болғандықтан сөйлем аяғында біршама кідіріс(ІІ) жасалады. Бірнеше сөйлем құралып оқиғаны суреттеп, сипаттап болған соң екінші бөлікке ауысарда ұзағырақ кідіріс(ІІІ) жасалады. Бұл кідіріс дауысты шаршаудан сақтайды.

3. Балалардың әңгімелеу, сипаттау мәтіндерін әңгімелете отырып, телефонға  жазып алып кейін оны өзіне тыңдатып,осы әңгімені қағаздан оқытып салыстыртамын. Балалар айырмашылықты лезде табады. 2 сынып  оқулығында берілген Асқар Тоқмағамбетовтың « Құлақ пен тымақ» мысал- өлеңін үнтаспадан тыңдаған оқушылардың әрқайсысы маған ұқсап, айнытпай оқуға тырысты. 

4. Оқушыны сөйлеу техникасына жаттықтыру- мәнерлеп оқудағы шарттың бірі.Балаға тыныс алу, ауаны жұту және сыртқа шығаруды, еркін дем алуды үйрету қажет. Оқу барысында дем алуын басқара алмаған оқушы мәнерлеп оқи да алмайды.
5. Мәнерлеп оқуға үйреткенде мысалдарды көп оқытудың пайдасы зор. Себебі онда оқиға, кейіпкерлер, келеке – келемеж, күлкі ,өсиет- өнеге бар. Оларды тек дауыс ырғағы арқылы ғана меңзеуге болады.

Бастауыш сыныптағы осы  тәжірибемнің  мынадай тиімді жақтарының барын байқадым.

1) Оқушылардың оқуға деген қызығушылықтары артты. Кітапханамен байланыстары күшейді.Өз бетімен жұмыс істеуге дағдыланды.

2) Оқыған шығармалары төңірегінде көп пікірлесетін болды. Өз ойларын ашық айта білетін болды.Іштей бір-бірінен қалмауға тырысады.
3) Кейіпкерлерге мінездеме беру арқылы жағымды , жағымсыз әдеттер мен мінездерді ажырататын болды.

4) Көркем шығармада суреттелген оқиға, кейіпкерлер іс - әрекеті мен қарым-қатынасының нақты өмірмен  байланысын көрсете алатын болды.

5)  Мәтін туралы ауызша және жазбаша пікір білдіре алады.
6) Бойларында  жалпыадамзаттық құндылықтар: қызығушылық, өз бетімен жұмыс істеуге деген құлшыныс пен сенімділік оянды. 

      Оқу дағдысын қалыптастырудың нәтижесі диаграммада көрсетілген.Әрбір ұстаз шығарманы оқыту арқылы бала бойына асыл қасиеттерді дарытуды естен шығармағаны жөн.

